
সাল্বো  ভৈষ্মীবিবাহে
যদুবলবিজিতশ্চংদ্রচূডাদ্বিমানং
বিংদন্  সৌভং  স  মাযী  ত্বযি  বসতি
কুরুংস্ত্বত্পুরীমভ্যভাংক্ষীত্  ।
প্রদ্যুম্নস্তং
নিরুংধন্নিখিলযদুভটৈর্ন্যগ্রহীদুগ্রবীর্যং
তস্যামাত্যং  দ্যুমংতং  ব্যজনি  চ  সমরঃ
সপ্তবিংশত্যহাংতঃ  ॥ 1॥

তাবত্ত্বং  রামশালী  ত্বরিতমুপগতঃ
খংডিতপ্রাযসৈন্যং
সৌভেশং  তং  ন্যরুংধাঃ  স  চ  কিল  গদযা
শার্ঙ্গমভ্রংশযত্তে  ।
মাযাতাতং  ব্যহিংসীদপি  তব  পুরতস্তত্ত্বযাপি
ক্ষণার্ধং
নাজ্ঞাযীত্যাহুরেকে  তদিদমবমতং  ব্যাস  এব
ন্যষেধীত্  ॥ 2॥

ক্ষিপ্ত্বা  সৌভং  গদাচূর্ণিতমুদকনিধৌ  মংক্ষু
সাল্বেঽপি  চক্রে -
ণোত্কৃত্তে  দংতবক্ত্রঃ
প্রসভমভিপতন্নভ্যমুংচদ্গদাং  তে  ।
কৌমোদক্যা  হতোঽসাবপি
সুকৃতনিধিশ্চৈদ্যবত্প্রাপদৈক্যং
সর্বেষামেষ  পূর্বং  ত্বযি  ধৃতমনসাং
মোক্ষণার্থোঽবতারঃ  ॥ 3॥

ত্বয্যাযাতেঽথ  জাতে  কিল  কুরুসদসি  দ্যূতকে
সংযতাযাঃ
ক্রংদংত্যা  যাজ্ঞসেন্যাঃ
সকরুণমকৃথাশ্চেলমালামনংতাম্  ।
অন্নাংতপ্রাপ্তশর্বাংশজমুনিচকিতদ্রৌপদীচিংতিতোঽথ
প্রাপ্তঃ  শাকান্নমশ্নন্
মুনিগণমকৃথাস্তৃপ্তিমংতং  বনাংতে  ॥ 4॥



যুদ্ধোদ্যোগেঽথ  মংত্রে  মিলতি  সতি  বৃতঃ  ফল্গুনেন
ত্বমেকঃ
কৌরব্যে  দত্তসৈন্যঃ  করিপুরমগমো  দূত্যকৃত্
পাংডবার্থম্  ।
ভীষ্মদ্রোণাদিমান্যে  তব  খলু  বচনে  ধিক্কৃতে
কৌরবেণ
ব্যাবৃণ্বন্  বিশ্বরূপং  মুনিসদসি  পুরীং
ক্ষোভযিত্বাগতোঽভূঃ  ॥ 5॥

জিষ্ণোস্ত্বং  কৃষ্ণ  সূতঃ  খলু  সমরমুখে  বংধুঘাতে
দযালুং
খিন্নং  তং  বীক্ষ্য  বীরং  কিমিদমযি  সখে  নিত্য
একোঽযমাত্মা  ।
কো  বধ্যঃ  কোঽত্র  হংতা  তদিহ  বধভিযং  প্রোজ্ঝ্য
ময্যর্পিতাত্মা
ধর্ম্যং  যুদ্ধং  চরেতি  প্রকৃতিমনযথা  দর্শযন্
বিশ্বরূপম্  ॥ 6॥

ভক্তোত্তংসেঽথ  ভীষ্মে  তব
ধরণিভরক্ষেপকৃত্যৈকসক্তে
নিত্যং  নিত্যং  বিভিংদত্যযুতসমধিকং  প্রাপ্তসাদে
চ  পার্থে  ।
নিশ্শস্ত্রত্বপ্রতিজ্ঞাং  বিজহদরিবরং  ধারযন্
ক্রোধশালী -
বাধাবন্  প্রাংজলিং  তং  নতশিরসমথো  বীক্ষ্য
মোদাদপাগাঃ  ॥ 7॥

যুদ্ধে  দ্রোণস্য  হস্তিস্থিররণভগদত্তেরিতং
বৈষ্ণবাস্ত্রং
বক্ষস্যাধত্ত  চক্রস্থগিতরবিমহাঃ
প্রার্দযত্সিংধুরাজম্  ।
নাগাস্ত্রে  কর্ণমুক্তে  ক্ষিতিমবনমযন্  কেবলং
কৃত্তমৌলিং
তত্রে  ত্রাপি  পার্থং  কিমিব  নহি  ভবান্
পাংডবানামকার্ষীত্  ॥ 8॥

যুদ্ধাদৌ  তীর্থগামী  স  খলু  হলধরো
নৈমিশক্ষেত্রমৃচ্ছ -
ন্নপ্রত্যুত্থাযিসূতক্ষযকৃদথ  সুতং  তত্পদে
কল্পযিত্বা  ।
যজ্ঞঘ্নং  বল্কলং  পর্বণি  পরিদলযন্  স্নাততীর্থো



রণাংতে
সংপ্রাপ্তো  ভীমদুর্যোধনরণমশমং  বীক্ষ্য  যাতঃ
পুরীং  তে  ॥ 9॥

সংসুপ্তদ্রৌপদেযক্ষপণহতধিযং  দ্রৌণিমেত্য
ত্বদুক্ত্যা
তন্মুক্তং  ব্রাহ্মমস্ত্রং  সমহৃত  বিজযো
মৌলিরত্নং  চ  জহ্রে  ।
উচ্ছিত্যৈ  পাংডবানাং  পুনরপি  চ
বিশত্যুত্তরাগর্ভমস্ত্রে
রক্ষন্নংগুষ্ঠমাত্রঃ  কিল
জঠরমগাশ্চক্রপাণির্বিভো  ত্বম্  ॥ 10॥

ধর্মৌঘং  ধর্মসূনোরভিদধদখিলং  ছংদমৃত্যুস্স
ভীষ্ম -
স্ত্বাং  পশ্যন্  ভক্তিভূম্নৈব  হি  সপদি  যযৌ
নিষ্কলব্রহ্মভূযম্  ।
সংযাজ্যাথাশ্বমেধৈস্ত্রিভিরতিমহিতৈর্ধর্মজং
পূর্ণকামং
সংপ্রাপ্তো  দ্বরকাং  ত্বং  পবনপুরপতে  পাহি  মাং
সর্বরোগাত্  ॥ 11॥

